
Navagrahastava by Vyasa

ವ್ಯಾಸಕೃತಃ ನವಗ್ರಹಸ್ತವಃ

ವ್ಯಾಸ ಉವಾಚ .

ಶೃಣುಷ್ವ ದ್ವಿಜಶಾರ್ದೂಲ ಸೂರ್ಯಸ್ತೋತ್ರಂ ಮಹಾಫಲಂ .

ಯಚ್ಛ್ರುತ್ವಾ ಚ ಪಠಿತ್ವಾ ಚ ಸರ್ವಪಾಪೈಃ ಪ್ರಮುಚ್ಯತೇ .. 1..

–

1.ಸೂರ್ಯಃ
..ಅಥ ಸೂರ್ಯಸ್ತೋತ್ರಂ ..

(ಸೂರ್ಯಾಷ್ಟೋತ್ತರಶತನಾಮಸ್ತೋತ್ರಂ)
ಓಂಕಾರರೂಪೋ ಗವಾನ್ ಭಾಸ್ಕರಶ್ಚ ವಿಕರ್ತನಃ .
ಸೂರ್ಯೋ ರವಿಃ ಕಾಶ್ಯಪೇಯೋ ಭಾನುರ್ದಿನಕರಃ ಪ್ರಭುಃ .. 2..
ಲೋಕಪ್ರಕಾಶಕಃ ಸಾಕ್ಷೀ ಶ್ರೀಮಾಂಲ್ಲೋಕದಿಗೀಶ್ವರಃ .
ಗಭಸ್ತಿಮಾಲೀ ಸಪ್ತಾಶ್ಚ ಸ್ತ್ರಿಗುಣಃ ಕಮಲಾಸನಃ .. 3..
ಗ್ರಹೇಶ್ವರೋ ಗುಣಾಧಾರೋ ಬ್ರಹ್ಮವಿಷ್ಣುಶಿವಾತ್ಮಕಃ .
ಜ್ಯೋತಿಷ್ಮಾನ್ ಜ್ಯೋತಿಷಾಂ ನಾಥೋ ಬ್ರಹ್ಮಾ ಬ್ರಾಹ್ಮಣದೈವತಃ .. 4..
ತ್ರೈಗುಣ್ಯನಾಯಕೋ ದಿವ್ಯೋ ಲೋಕಬಂಧುರ್ಭಯಾಪಹಃ .
ತಿಮಿರಾರೀ ರಶ್ಮಿಮಾಲೀ ಸಹಸ್ರಕಿರಣಃ ಕರೀ .. 5..

ಶೂರಃ ಕರೀಂದ್ರೋ ಮೈತ್ರೇಯಃ ಕೇವಲಾತ್ಮಾರ್ಯಮಾಮಲಃ .
ಪದ್ಮಪ್ರಕಾಶಕೋ ಧಾತಾ ವಿಷ್ಣುಸ್ತ್ವಷ್ಟಾಂಶುರೇವ ಚ .. 6..

ವೇದಾತ್ಮಾ ವೇದವೇದ್ಯಶ್ಚ ಯಮಕರ್ತಾಶ್ವಿನೀಪತಿಃ .
ನಾಸತ್ಯದತ್ರಜನಕೋ ಜ್ಞಾನಜ್ಯೋತಿಃ ಸನಾತನಃ .. 7..
ಪೂಷಾ ವಿವಸ್ವಾನಾದಿತ್ಯೋ ದ್ವಾದಶಾತ್ಮಾ ದಿವಾಕರಃ .
ಅಹಸ್ಕರಃ ಪ್ರಭಾರಾಶೀ ರೋಗಹಾ ರುಕ್ಚಿಕಿತ್ಸಕಃ .. 8..
ಮಹೌಷಧಸ್ಮೃತಿಃ ಪುಣ್ಯಃ ಪರಮಾರ್ಥಃ ಸ್ಮೃತಾರ್ತ್ತಿಹಾ .

ಋಷಿಸ್ತುತ್ಯೋ ಜಪಪ್ರೀತೋ ಗಾಯತ್ರೀಜನಕೋಽವ್ಯಯಃ .. 9..
ಗಾಯತ್ರೀಜಪಸುಪ್ರೀತಸ್ತ್ರಿಸಂಧ್ಯಪರಸುಪ್ರಿಯಃ .
ಶಿವಪೂಜಕಸುಪ್ರೀತೋ ವಿಷ್ಣುಪೂಜಕಸುಪ್ರಿಯಃ .. 10..

ಗಂಗಾಸ್ನಾನಪ್ರಿಯಪ್ರೀತೋ ದುರ್ಗಾಜಪಸುಹೃದ್ವರಃ .
ಪಿತೃಮಾತೃಭಕ್ತಿಭಕ್ತೋ ಧರ್ಮೋ ಧರ್ಮಾತ್ಮದಂಡಕೃತ್ .. 11..

ರಕ್ತವರ್ಣಃ ಶ್ಯಾಮವರ್ಣೋ ಧವಲಃ ಕಾಲಭೇದತಃ .
ಸ್ವಯಂಭೂರನ್ನದೋ ವಾರಿಪ್ರದೋ ಹ್ಯರುಣಸಾರಥಿಃ .. 12..
ಪಿತಾ ಪಿತಾಮಹೋ ದೇವೋ ದಕ್ಷಿಣಾಶಾಪತಿಃ ಸುರುಕ್ .

ಆಕಾಶರತ್ನಂ ತರಣಿಶ್ಚಿತ್ರಭಾನುರ್ವಿರೋಚನಃ .. 13..
ಮಾರ್ತ್ತಂಡೋಽರ್ಕೋ ವಾಯುಕರ್ತಾ ಸಮ್ಯಕ್ಜ್ಞಾತಾ ಕೃಪಾಮಯಃ .
ಪ್ರಾತರ್ಮಧ್ಯಾಹ್ನಸಾಯಾಹ್ನೇ ಸಂಧ್ಯಾವಂದನಕೃತ್ಪ್ರಿಯಃ .. 14..
ಪ್ರಾತರ್ಬ್ರಾಹ್ಮಣಹಸ್ತಾಬ್ಜಜಲಾಂಜಲಿಸುಖೀ ಸದಾ .

ತಪನಸ್ತಾಪನೋ ವಿಶ್ವಸ್ತೀರ್ಥೋದಯಉದಾರಧೀಃ .. 15..
ಭೂರಸಗ್ರಾಹಕಶ್ಚೇತಿ ಸೂರ್ಯನಾಮಶತಂ ಪರಂ .

ಫಲಶ್ರುತಿಃ .
ಸಾಷ್ಟಕಂ ಕಥಿತಂ ತುಭ್ಯಂ ಪಾಪರೋಗಹರಂ ಪರಂ .. 16..

ಸರ್ವಜ್ವರಪ್ರಶಮನಂ ಸರ್ವವ್ಯಾಧಿಮಹೌಷಧಂ .

ಪವಿತ್ರಂ ಪುಣ್ಯದಂ ಪುಣ್ಯಂ ಯಃ ಪಠೇತ್ ಸುಸಮಾಹಿತಃ .. 17..
ತಸ್ಯ ಸರ್ವಾರ್ಥಸಿದ್ಧಿಃ ಸ್ಯಾದ್ಯದ್ಯನ್ಮನಸಿ ವರ್ತ್ತತೇ .

ಉತ್ಪನ್ನೇಷು ಹ್ಯರಿಷ್ಟೇಷು ಸಂಕಲ್ಪ್ಯೇದಂ ಪಠೇತ್ ಶುಭಂ .. 18..

ತದಾ ತಸ್ಯಾರಿಷ್ಟಶಾಂತಿರ್ಭವತ್ಯೇವ ನ ಸಂಶಯಃ .
ರವಿಪ್ರಿಯದಿನೇ ಪುಣ್ಯೇ ರವಿಂ ಸಂಪೂಜ್ಯ ಯಃ ಪಠೇತ್ .. 19..

ಸ ರವೇರ್ಮಂಡಲಂ ಭಿತ್ವಾ ಯಾತಿ ಬ್ರಹ್ಮ ಹ್ಯನಾಗತಿಂ .

..ಇತಿ ಸೂರ್ಯಸ್ತೋತ್ರಂ ..

–

ಅಥ ವಕ್ಷ್ಯೇ ಶಶಿಸ್ತೋತ್ರಂ ತಚ್ಛೃಣುಷ್ವ ಮುದಾನ್ವಿತಃ .. 20..
–

2. ಶಶಿಃ
..ಅಥ ಶಶಿಸ್ತೋತ್ರಂ ..

(ಚಂದ್ರಾಷ್ಟೋತ್ತರಶತನಾಮಸ್ತೋತ್ರಂ)
ಚಂದ್ರೋಽಮೃತಮಯಃ ಶ್ವೇತೋ ವಿಧುರ್ವಿಮಲರೂಪವಾನ್ .

ವಿಶಾಲಮಂಡಲಃ ಶ್ರೀಮಾನ್ ಪೀಯೂಷಕಿರಣಃ ಕರೀ .. 21..

ದ್ವಿಜರಾಜಃ ಶಶಧರಃ ಶಶೀ ಶಿವಶಿರೋಗೃಹಃ .

ಕ್ಷೀರಾಬ್ಧಿತನಯೋ ದಿವ್ಯೋ ಮಹಾತ್ಮಾಽಮೃತವರ್ಷಣಃ .. 22..
ರಾತ್ರಿನಾಥೋ ಧ್ವಾಂತಹರ್ತ್ತಾ ನಿರ್ಮಲೋ ಲೋಕಲೋಚನಃ .
ಚಕ್ಷುರಾಹ್ಲಾದಜನಕಸ್ತಾರಾಪತಿರಖಂಡಿತಃ .. 23..
ಷೋಡಶಾತ್ಮಾ ಕಲಾನಾಥೋ ಮದನಃ ಕಾಮವಲ್ಲಭಃ .
ಹಂಸಃಸ್ವಾಮೀ ಕ್ಷೀಣಬೃದ್ಧೋ ಗೌರಃ ಸತತಸುಂದರಃ .. 24..
ಮನೋಹರೋ ದೇವಭೋಗ್ಯೋ ಬ್ರಹ್ಮಕರ್ಮವಿವರ್ದ್ಧನಃ .
ವೇದಪ್ರಿಯೋ ವೇದಕರ್ಮಕರ್ತಾ ಹರ್ತ್ತಾ ಹರೋ ಹರಿಃ .. 25..
ಉದ್ಧರ್ವವಾಸೀ ನಿಶಾನಾಥಃ ಶೃಂಗಾರಭಾವಕರ್ಷಣಃ .
ಮುಕ್ತಿದ್ವಾರಂ ಶಿವಾತ್ಮಾ ಚ ತಿಥಿಕರ್ತಾ ಕಲಾನಿಧಿಃ .. 26..
ಓಷಧೀಪತಿರಬ್ಜಶ್ಚ ಸೋಮೋ ಜೈವಾತೃಕಃ ಶುಚಿಃ .
ಮೃಗಾಂಕೋ ಗ್ಲೌಃ ಪುಣ್ಯನಾಮಾ ಚಿತ್ರಕರ್ಮಾ ಸುರಾರ್ಚ್ಚಿತಃ .. 27..
ರೋಹಿಣೀಶೋ ಬುಧಪಿತಾ ಆತ್ರೇಯಃ ಪುಣ್ಯಕೀರ್ತ್ತಕಃ .
ನಿರಾಮಯೋಮಂತ್ರರೂಪಃ ಸತ್ಯೋ ರಾಜಾ ಧನಪ್ರದಃ .. 28..
ಸೌಂದರ್ಯದಾಯಕೋ ದಾತಾ ರಾಹುಗ್ರಾಸಪರಾಙ್ಮುಖಃ .
ಶರಣ್ಯಃ ಪಾರ್ವತೀಭಾಲಭೂಷಣಂ ಭಗವಾನಪಿ .. 29..

ಪುಣ್ಯಾರಣ್ಯಪ್ರಿಯಃ ಪೂರ್ಣಃ ಪೂರ್ಣಮಂಡಲಮಂಡಿತಃ .
ಹಾಸ್ಯರೂಪೋ ಹಾಸ್ಯಕರ್ತಾ ಶುದ್ಧಃ ಶುದ್ಧಸ್ವರೂಪಕಃ .. 30..
ಶರತ್ಕಾಲಪರಿಪ್ರೀತಃ ಶಾರದಃ ಕುಮುದಪ್ರಿಯಃ .
ದ್ಯುಮಣಿರ್ದಕ್ಷಜಾಮಾತಾ ಯಕ್ಷ್ಮಾರಿಃ ಪಾಪಮೋಚನಃ .. 31..
ಇಂದುಃ ಕಲಂಕನಾಶೀ ಚ ಸೂರ್ಯಸಂಗಮಪಂಡಿತಃ .
ಸೂರ್ಯೋದ್ಭೂತಃ ಸೂರ್ಯಗತಃ ಸೂರ್ಯಪ್ರಿಯಪರಃಪರಃ .. 32..
ಸ್ನಿಗ್ಧರೂಪಃ ಪ್ರಸನ್ನಶ್ಚ ಮುಕ್ತಾಕರ್ಪೂರಸುಂದರಃ .
ಜಗದಾಹ್ಲಾದಸಂದರ್ಶೋ ಜ್ಯೋತಿಃಶಾಸ್ತ್ರಪ್ರಮಾಣಕಃ .. 33..
ಸೂರ್ಯಾಭಾವದುಃಖಹರ್ತ್ತಾ ವನಸ್ಪತಿಗತಃ ಕೃತೀ .

ಯಜ್ಞರೂಪೋ ಯಜ್ಞಭಾಗೀ ವೈದ್ಯೋ ವಿದ್ಯಾವಿಶಾರದಃ .. 34..
ರಶ್ಮಿಕೋಟಿರ್ದೀಪ್ತಿಕಾರೀ ಗೌರಭಾನುರಿತಿ ದ್ವಿಜ .

ಫಲಶ್ರುತಿಃ .
ನಾಮ್ನಾಮಷ್ಟೋತ್ತರಶತಂ ಚಂದ್ರಸ್ಯ ಪಾಪನಾಶನಂ .. 35..

ಚಂದ್ರೋದಯೇ ಪಠೇದ್ಯಸ್ತು ಸ ತು ಸೌಂದರ್ಯವಾನ್ಭವೇತ್ .

ಪೌರ್ಣಮಾಸ್ಯಾಂ ಪಠೇದೇತಂ ಸ್ತವಂ ದಿವ್ಯಂ ವಿಶೇಷತಃ .. 36..
ಸ್ತವಸ್ಯಾಸ್ಯ ಪ್ರಸಾದೇನ ತ್ರಿಸಂಧ್ಯಾಪಠಿತಸ್ಯ ಚ .

ಸದಾಪ್ರಸಾದಾಸ್ತಿಷ್ಠಂತಿ ಬ್ರಾಹ್ಮಣಾಶ್ಚ ದ್ವಿಜೋತ್ತಮ .. 37..

ಶ್ರಾದ್ಧೇ ಚಾಪಿ ಪಠೇದೇತಂ ಸ್ತವಂ ಪೀಯೂಷರೂಪಿಣಂ .

ತತ್ತು ಶ್ರಾದ್ಧಮನಂತಂಚ ಕಲಾನಾಥಪ್ರಸಾದತಃ .. 38..
ದುಃಸ್ವಪ್ನನಾಶನಂ ಪುಣ್ಯಂ ದಾಹಜ್ವರವಿನಾಶನಂ .

ಬ್ರಾಹ್ಮಣಾದ್ಯಾಃ ಪಠೇಯುಸ್ತು ಸ್ತ್ರೀಶೂದ್ರಾಃ ಶೃಣುಯುಸ್ತಥಾ .. 39..

ಬ್ರಾಹ್ಮಣಾಃ ಶೃಣುಯುಶ್ಚಾಪಿ ಲಭೇಯುಶ್ಚ ಸಮಂ ಫಲಂ .

..ಇತಿ ಶಶಿಸ್ತೋತ್ರಂ ..

–

ಅಥಾನ್ಯೇಷಾಂತು ನಾಮಾನಿ ಸ್ತೋತ್ರರೂಪಾಣಿ ಮೇ ಶೃಣು .. 40..

–

3.ಮಂಗಲಃ
..ಅಥಮಂಗಲಸ್ತವಂ ..

(ಮಂಗಲೈಕವಿಂಶನಾಮಾನಿ)

ಮಂಗಲಸ್ಯ ಸ್ತವಂ ವಕ್ಷ್ಯೇ ಸರ್ವಮಂಗಲದಾಯಕಂ .

ಮಂಗಲೋ ಭೂಮಿಪುತ್ರಶ್ಚ ರಕ್ತಾಂಗೋಽರುಣಲೋಚನಃ .. 41..
ಅಂಗಾರಕೋ ದೀಪ್ತಾರಃ ಶಸ್ತ್ರಪಾಣಿಃ ಋಣಾಪಹಾ .

ಮೇಷರಾಶ್ಯಧಿಪೋ ರಕ್ತೋ ರಕ್ತಾಂಬರಧರಸ್ತಥಾ .. 42..

ಶೂಕರಾಶ್ಯಧಿಪೋ ದೇವೋ ಯಾತ್ರಾಮಂಗಲವೃತ್ತಿದಃ .
ಸಮುದ್ರಶೋಷಕಶ್ಚೈವ ವಹ್ನಿನೇತ್ರಃ ಪ್ರತಾಪವಾನ್ .. 43..

ಧನದಃ ಪ್ರೀತವದನಃ ಪ್ರಲಯಾತ್ಮಾ ಪ್ರಮೋದದಃ .
ಫಲಶ್ರುತಿಃ .
ಇತ್ಯೇಕವಿಂಶತಿಂ ನಾಮ್ನಾಂ ಮಂಗಲಸ್ಯ ತು ಯಃ ಪಠೇತ್ .. 44..

ಸ ಏವ ನಿರೃಣೋ ಭೂತ್ವಾ ಧಾರ್ಮಿಕಶ್ಚ ಧನೀ ಭವೇತ್ .

ಸಂಪೂಜ್ಯ ರಕ್ತಪುಷ್ಪೇಣ ಮಂಗಲಾಹೇ ಚ ಮಂಗಲಂ .. 45..

ಸ್ತವಮೇತಂ ಪಠಿತ್ವಾ ತು ನಿರೃಣಃ ಸನ್ ಧನೀ ಭವೇತ್ .

..ಇತಿ ಮಂಗಲಸ್ತವಂ ..

–

ಅಥ ವಕ್ಷ್ಯೇ ಬುಧಸ್ಯಾಪಿ ಸ್ತೋತ್ರಂ ಬುದ್ಧಿವಿವರ್ದ್ಧನಂ .. 46..

–

4.ಬುಧಃ
..ಅಥ ಬುಧಸ್ತೋತ್ರಂ ..

(ಬುಧೈಕವಿಂಶನಾಮಾನಿ)

ಬುಧೋ ಗೌರತನುಃ ಸೌಮ್ಯೋ ಮಾನವೀಶಃ ಶುಭಾನನಃ .
ಶುಭಗ್ರಹಃ ಪುಣ್ಯಕೀರ್ತ್ತಿಸ್ತಾರೇಯಶ್ಚ ಇಲಾಪತಿಃ .. 47..
ಪುರೂರವಪಿತಾ ಧೀರಃ ಕುಮಾರೋ ರಾಜವಲ್ಲ್ಭಃ .
ರಾಜಪುತ್ರೋ ರಾಜ್ಯದಾತಾ ಬ್ರಹ್ಮರಾಜ ಉಷರ್ವುಧಃ .. 48..
ದ್ವಂದ್ವರಾಶ್ಯಧಿಪಶ್ಚೈವ ಸಿಂಹರಾಶ್ಯಧಿಪಸ್ತಥಾ .

ನವಗ್ರಹಪ್ರಿಯಶ್ಚೇತಿ ನಾಮ್ನಾಮೇವೈಕವಿಂಶತಿಂ .. 49..

ಫಲಶ್ರುತಿಃ .
ಬುಧಸ್ಯ ಯಃ ಪಠೇದೇತಾಂ ಸಯಾತ್ರಾಯಾಂ ಸುಖಂ ಲಭೇತ್ .

ಗ್ರಹಾಸ್ತಸ್ಯ ಪ್ರಸನ್ನಾಃ ಸ್ಯುಃ ಪುತ್ರವಾನ್ ಧನವಾನ್ ಭವೇತ್ .. 50..

ಧರ್ಮಜ್ಞಾನಂಚ ಪಾಂಡಿತ್ಯಂ ಜಾಯತೇ ತಸ್ಯ ಸರ್ವಶಃ .
..ಇತಿ ಬುಧಸ್ತೋತ್ರಂ ..

–

ಅಥ ವಕ್ಷ್ಯೇ ಗುರುಸ್ತೋತ್ರಂ ಜಾವಾಲೇ ಶೃಣು ಕಥ್ಯತೇ .. 51..

–

5. ಗುರುಃ
..ಅಥ ಗುರುಸ್ತೋತ್ರಂ ..

( ಗುರುಸಪ್ತವಿಂಶನಾಮಾವಲಿಃ )
ದೇವಾಚಾರ್ಯೋ ಗುರುರ್ಜೀವಃ ಕಮನೀಯಃ ಸುರೇಶ್ವರಃ .
ವಾಚಸ್ಪತಿಃ ಪಂಡಿತಶ್ಚ ಸರ್ವಶಾಸ್ತ್ರವರಃ ಸುರಃ .. 52..
ಧಿಷಣೋ ಗೀಸ್ಪತಿರ್ಬ್ರಹ್ಮಾ ಬ್ರಾಹ್ಮಣಶ್ಚ ಬೃಹಸ್ಪತಿಃ .
ಶ್ರೀಮಾನಾಂಗಿರಸಸ್ತಾರಾವಲ್ಲಭೋ ಜೀವನಪ್ರದಃ .. 53..
ಜ್ಯೇಷ್ಠೋ ಜ್ಯೇಷ್ಠಗ್ರಹೋ ವಿಜ್ಞೋ ಧನುರ್ಮೀನಾಧಿಪೋ ಜಯಃ .
ಶುಭಗ್ರಹೋ ಯಜ್ಞಕರ್ತಾ ಕೃತೀ ಚಿತ್ರಶಿಖಂಡಿಜಃ .. 54..
ಫಲಶ್ರುತಿಃ .
ನಾಮಾನ್ಯೇತಾನಿ ಜೀವಸ್ಯ ಪಾದ್ಯಾನಿ ಸಪ್ತವಿಂಶತಿಃ .
ಬುದ್ಧಿವೃದ್ಧಿಕರಾಣ್ಯಾಹುಃ ಪ್ರಸಾದೇನ ಬೃಹಸ್ಪತೇಃ .. 55..
ಬ್ರಾಹ್ಮಣೋ ವೇದವಿಜ್ಞಃ ಸ್ಯಾದನ್ಯೇಷಾಂ ಸ್ವೋಚಿತಂ ಫಲಂ .

ಯಾತ್ರಾಯಾಂ ಮಂಗಲಶ್ಚಾಪಿ ಸ್ತವರಾಜೋ ಬೃಹಸ್ಪತೇಃ .. 56..
..ಇತಿ ಗುರುಸ್ತೋತ್ರಂ ..

–

ಶೃಣುಷ್ವ ದ್ವಿಜಶಾರ್ದೂಲ ಶುಕ್ರನಾಮಾನಿ ಸಂಪ್ರತಿ .

ಶಿವಾವತಾರರೂಪಸ್ಯ ದೈತ್ಯಾಚಾರ್ಯಸ್ಯ ಧೀಮತಃ .. 57..
–

6. ಶುಕ್ರಃ
..ಅಥ ಶುಕ್ರಸ್ತೋತ್ರಂ ..

(ಶುಕ್ರಸಪ್ತವಿಂಶನಾಮಾನಿ)

ಶುಕ್ರೋ ದೈತ್ಯಗುರುಃ ಶ್ರೀಮಾನ್ ಕವಿಃ ಕಾವ್ಯಶ್ಚ ಭಾರ್ಗವಃ .
ಸಿತಃ ಶುಕ್ಲಃ ಶುಚಿರ್ವಿಪ್ರೋ ಮಹಾತ್ಮಾ ಶಂಕರಃ ಪ್ರಭುಃ .. 58..
ಉಶನಾ ಉತ್ತಮೌಜಾಶ್ಚ ಉದಯೀಉಜ್ವಲತ್ಪ್ರಭಃ .
ಊರ್ಜ್ಜಸ್ವೀ ವೃಷರಾಶೀಶಸ್ತುಲಾರಾಶ್ಯಧಿಪಸ್ತಥಾ .. 59..

ಮೃತಸಂಜೀವಕೋ ಜ್ಞಾತಾ ವಿದ್ಯಾವಿನಯಪಂಡಿತಃ .
ಸದ್ಗ್ರಹಃ ಸಾಧುಶೀಲಶ್ಚ ಯಯಾತಿಶ್ವಶುರೋ ವಶೀ .. 60..

ಫಲಶ್ರುತಿಃ .
ಏತಾನಿ ಕವಿನಾಮಾನಿ ಪ್ರೋಕ್ತಾನಿ ಸಪ್ತವಿಂಶತಿಃ .
ಪಠ ಶೃಣುಷ್ವ ಜಾವಾಲೇ ಪಾಠಯ ಶ್ರಾವಯಾಪಿ ಚ .. 61..

ಶುಕ್ರಾಚಾರ್ಯಸ್ತವಂ ಯಸ್ತು ಪಠೇತ್ ಶುಕ್ರದಿನೇಷು ಚ .

ತಸ್ಯ ಪ್ರೀತೋ ಭವೇತ್ ಶುಕ್ರಃ ಶ್ವೇತಪುಷ್ಪೈಶ್ಚ ಪೂಜಿತಃ .. 62..
ಶತಾವೃತ್ತಿಂ ಪಠನ್ನಸ್ಯ ಕವಿರ್ಭವತಿ ನಾನ್ಯಥಾ .

ಪ್ರತ್ಯಹಂ ಭಕ್ತಿಭಾವೇನಯಃ ಪಠೇತ್ ಸುಸಮಾಹಿತಃ .. 63..
ತಸ್ಯ ಧರ್ಮೇ ಶುಭಾ ಬುದ್ಧಿರ್ಭವತ್ಯೇವ ನ ಸಂಶಯಃ .
ಇತ್ಯೇತತ್ ಕಥಿತಂ ಸ್ತೋತ್ರಂ ಶುಕ್ರಾಚಾರ್ಯಸ್ಯ ಭಾಸ್ವತಃ .. 64..
..ಇತಿ ಶುಕ್ರಸ್ತೋತ್ರಂ ..

–

ಅಥ ವಕ್ಷ್ಯೇ ಶೃಣು ಸ್ತೋತ್ರಂ ಶನೇಃ ಸೂರಸುತಸ್ಯ ಹ .

ಶನಿಗ್ರಹೋ ಭವದ್ಯೇನ ತುಷ್ಟಃ ಶುಭವರಪ್ರದಃ .. 65..
–

7. ಶನಿಃ
..ಅಥ ಶನಿಸ್ತೋತ್ರಂ ..

ಸೂರ್ಯಪುತ್ರಃ ಶನಿಃ ಶ್ಯಾಮೋ ಮಂದೋಽಮಂದಃ ಶನೈಶ್ಚರಃ .
ಛಾಯಾಗರ್ಭೋದ್ಭವೋ ವೀರೋ ದೀರ್ಘವಕ್ತ್ರಃ ಪ್ರತಾಪವಾನ್ .. 66..

ಏಕಾಕ್ಷಃ ಸರ್ವಸಂಚಾರೀ ದೀರ್ಘವಾಸೀ ಶುಭಾಕ್ಷರಃ .
ಏತಾನಿ ಶನಿನಾಮಾನಿಯಃ ಪಠೇತ್ಪ್ರಯತೋ ನರಃ .. 67..
ಫಲಶ್ರುತಿಃ .
ತಸ್ಯಾಷ್ಟಮಗತೋಽಪ್ಯೇಷ ಭವೇದೇಕಾದಶಸ್ಥವತ್ .

ಶನಿವಾರೇ ತು ಸಂಪೂಜ್ಯ ಶನಿಂ ಸೂರ್ಯಸುತಂ ನರಃ .. 68..
ಲಭತೇ ವಾಂಛಿತಂ ಸರ್ವಂ ಗ್ರಹಾರಿಷ್ಟವಿನಾಶಜಂ .

ಪ್ರತ್ಯಹಂ ಪ್ರಾತರುತ್ಥಾಯಯಃ ಪಠೇತ್ತು ಶನೇಃ ಸ್ತವಂ .. 69..

ತಸ್ಯ ಸರ್ವೇ ಗ್ರಹಾಃ ಸಾಧೋ ಭವಂತಿ ಸುಖದಾಯಕಾಃ .
ಇತಿ ತೇ ಕಥಿತಂ ವಿಪ್ರ ಶನಿಸ್ತೋತ್ರಂ ಮಹದ್ಗುಣಂ .. 70..

..ಇತಿ ಶನಿಸ್ತೋತ್ರಂ ..

–

ರಾಹುನಾಮಾನ್ಯಥೋ ವಕ್ಷ್ಯೇ ರಾಹುಪ್ರೀತಿಕರಾಣಿ ಚ .

–

8. ರಾಹುಃ
..ಅಥ ರಾಹುನಾಮಾಷ್ಟಕಂ ..

ಪೀಯುಷಪಾಯೀ ಮಸ್ತಾಖ್ಯೋ ರಾಹುರ್ಭಿನ್ನಗತಿಸ್ತಮಃ .. 71..
ಉಪರಾಗಗ್ರಹಃ ಪುಣ್ಯಚರಿತ್ರಃ ಪುತ್ರವದ್ಭಯಃ .
ಫಲಶ್ರುತಿಃ .
ರಾಹುನಾಮಾಷ್ಟಕಮಿದಂ ರಾಹುಪ್ರೀತಿಕರಂ ಪರಂ .. 72..

ಯಃ ಪಠೇಚ್ಛೃಣುಯಾದ್ವಾಪಿ ರಾಹುದೋಷೈರ್ನ ಸೋಽನ್ವಿತಃ .
..ಇತಿ ರಾಹುನಾಮಾಷ್ಟಕಂ ..

–

ಕೇತುನಾಮಾನ್ಯಥೋ ವಕ್ಷ್ಯೇ ಜಾವಾಲೇ ಶೃಣು ಭಕ್ತಿತಃ .. 73..
–

9. ಕೇತುಃ
..ಅಥ ಕೇತುನಾಮಾನಿ ..

ಸೈಂಹಿಕೇಯೋ ಧೂಮನಾಮಾ ದೀರ್ಘಾಂಗೋ ಬಹುರೂಪವಾನ್ .

ಸ್ಕಂಧರೂಪತನುಃ ಕೇತುರ್ಮಹಾಭೀಮಗ್ರಹೋ ಗ್ರಹಃ .. 74..
ಶೇಷಗ್ರಹಾಖ್ಯೋ ನವಮಗ್ರಹಶ್ಚೇತಿ ದ್ವಿಜೋತ್ತಮ .

ಫಲಶ್ರುತಿಃ .
ಕೇತೂನಾಂಚಾರುನಾಮಾನಿ ಕಥಿತಾನಿ ಮಯಾ ತವ .. 75..

ಕೇತುಪ್ರೀತಿಕರಾಣ್ಯಾಹುಃ ಪುತ್ರಸಂಪತಪ್ರದಾನಿ ಚ .

..ಇತಿ ಕೇತುನಾಮಾನಿ ..

ನವಗ್ರಹಸ್ತವಸ್ಯ ಫಲಶ್ರುತಿಃ .
ನವಗ್ರಹಾಣಾಮೇತೇ ವೈ ಸ್ತವಾಃ ಸರ್ವೇ ನಿರೂಪಿತಾಃ .. 76..
ಪುಣ್ಯಾಃ ಪಾಪಹರಃ ಸರ್ವೇ ಶ್ರಾವ್ಯಃ ಪಾದ್ಯಾಃ ಪ್ರಯತ್ನತಃ .
ನವಗ್ರಹಸ್ತವಾಧ್ಯಾಯಂಯಃ ಪಠೇತ್ ಪ್ರಾತರುತ್ಥಿತಃ . 77..
ಪ್ರದಕ್ಷಿಣಾಃ ಗ್ರಹಾಸ್ತಸ್ಯ ಸೂರ್ಯಚಂದ್ರಾದಯೋ ದ್ವಿಜ .

ಧನಂ ಧಾನ್ಯಂ ಧರಾಂ ಧರ್ಮಂ ಕೀರ್ತ್ತಿಮಾಯುರ್ಯಶಃ ಶ್ರಿಯಂ .. 78..

ಪುತ್ರಾನ್ ಪೌತ್ರಾನ್ ಶುಭಾಂ ಭಾರ್ಯಾಂ ಗೋವಿಂದೇ ನತಿಮುತ್ತಮಾಂ .

ಅಂತಕಾಲೇ ಚ ಗಂಗಾಯಾಂ ಮರಣಂ ದದತೇ ಧ್ರುವಂ .. 79..

ದುಃಸ್ವಪ್ನನಾಶನಾಃ ಸರ್ವೇ ಜ್ಞಾತಿಶ್ರೈಷ್ಠ್ಯಪ್ರಸಾಧಕಾಃ .
ಪಿತೄಣಾಂ ಪ್ರೀತಿದಾ ಏತೇ ನವಗ್ರಹಮಹಾಸ್ತವಾಃ .. 80..
..ಇತಿ ಬೃಹದ್ಧರ್ಮಪುರಾಣಂತರ್ಗತೇ ನವಗ್ರಹಸ್ತವಹಃ ..
..ಬೃಹದ್ಧರ್ಮಪುರಾಣಂ .ಉತ್ತರಖಂಡಃ .ಅಧ್ಯಾಯಃ 11. 1-80..

